
Cefnogi datblygiad busnesau
Mae Cyngor Castell-nedd Port Talbot yn cydnabod bod buddsoddi mewn busnesau ac arloesi yn ffactorau allweddol sy'n sbarduno twf economaidd, cymunedau cryfach a mwy o wydnwch lleol. Bwriedir i'r Gronfa Twf Lleol gefnogi egin fusnesau newydd sydd â'r potensial i dyfu, busnesau sydd eisoes yn bodoli ac sy'n awyddus i ehangu ac addasu, a mewnfuddsoddwyr i'r ardal.
Mae buddsoddiad wedi'i dargedu mewn busnesau lleol yn hollbwysig er mwyn datblygu cystadleurwydd a gwydnwch economaidd hirdymor. Mae'n galluogi busnesau i greu swyddi, cynyddu capasiti, gwella cynhyrchiant, atgyfnerthu sgiliau'r gweithlu, ymateb i newidiadau yn amodau'r farchnad a chyflymu cynnydd tuag at leihau effaith amgylcheddol.
Drwy gefnogi'r buddsoddiad hwn, nod Castell-nedd Port Talbot yw meithrin economi leol fwy dynamig, arloesol, gwyrdd ac addasadwy sy'n seiliedig ar fusnesau a gweithlu sydd wedi'u paratoi'n well i ymateb i heriau a chyfleoedd yn y dyfodol.
Rhoddir cyllid yn ôl disgresiwn a chaiff ceisiadau eu hystyried fesul achos.

Nod y Grant
Nod y grantiau yw cefnogi prosiectau a buddsoddiadau sy'n cyfrannu at flaenoriaethau'r Cyngor ar gyfer twf economaidd ac arloesi.
Ymhlith y rhain mae:
· Tyfu a datblygu busnesau e.e. drwy ddenu cwsmeriaid newydd, cyflwyno cynhyrchion/gwasanaethau newydd, ehangu i sectorau neu farchnadoedd daearyddol newydd ac ati.

· Arallgyfeirio. Prosiectau sy'n helpu busnesau i arallgyfeirio a manteisio ar gyfleoedd sy'n datblygu mewn marchnadoedd newydd megis ynni gwynt arnofiol ar y môr, ynni'r llanw, ynni niwclear, cynhyrchu hydrogen, ynni adnewyddadwy a'r sector amddiffyn. Gall hyn hefyd gynnwys gwella safle yn y marchnadoedd hyn neu wireddu cyfleoedd ynddynt ymhellach. 

· Gwella effeithlonrwydd gweithredol a chynhyrchiant. Prosiectau sy'n gwella effeithlonrwydd, cynhyrchiant a chapasiti busnesau drwy fuddsoddi mewn technoleg, meddalwedd, apiau, llwyfannau digidol integredig, peiriannau a chyfarpar newydd neu well. D.S: grant cyfalaf yw hwn yn bennaf, a bydd y cyfleoedd i fusnesau wneud cais am wariant refeniw yn gyfyngedig.

· Creu swyddi. Rhaid i brosiectau helpu i greu swyddi newydd. Bydd diogelu rolau sydd eisoes yn bodoli yn rhywbeth a gaiff ei ystyried wrth asesu cais yn gyffredinol; fodd bynnag, gan nad yw hynny'n un o allbynnau gofynnol rhaglen y Gronfa Twf Lleol, ni ellir defnyddio nifer y swyddi a gaiff eu diogelu i benderfynu ar faint o grant a roddir.

· Arloesi.  Prosiectau sy'n helpu busnesau i ddatblygu, mabwysiadu neu gyflwyno cynhyrchion, gwasanaethau, prosesau neu dechnolegau newydd neu well, neu i gyflwyno ffyrdd mwy effeithiol o weithio sy'n atgyfnerthu cynhyrchiant, cystadleurwydd, gwydnwch a thwf.

· Cefnogi cadwyni cyflenwi lleol. Rydym yn awyddus i annog busnesau i archwilio opsiynau ar gyfer defnyddio cyflenwyr, contractwyr a darparwyr gwasanaethau lleol lle bo hynny'n briodol, a chreu cyfleoedd i fwy o fusnesau lleol gael budd o wariant sy'n gysylltiedig â phrosiectau.  

Pa sectorau busnes sy'n gymwys?
Gall y cyllid gefnogi busnesau yn y rhan fwyaf o sectorau lle y bydd prosiectau'n cyflawni'r amcanion uchod. Fodd bynnag, prif nod y gronfa yw cefnogi busnesau CnPT sy'n buddsoddi yn eu gweithrediadau i wasanaethu sectorau diwydiannol allweddol mewn perthynas â'r ardal hon, neu sy'n gweithredu mewn sectorau twf sy'n datblygu, fel yr amlinellir isod, neu'n ystyried arallgyfeirio iddynt, er mwyn helpu i greu cyfleoedd cyflogaeth uchel eu gwerth ac atgyfnerthu cynaliadwyedd hirdymor yr economi leol.
	Sectorau Allweddol
	Cyfleoedd sy'n Tyfu/Datblygu 

	· Adeiladu
	· Amddiffyn/Awyrofod/Lled-ddargludyddion

	· Peirianneg
	· Ynni Gwynt Arnofiol ar y Môr

	· TGCh, Digidol a Thechnolegau 
	· Hydrogen

	· Gweithgynhyrchu
	· Niwclear

	· Technoleg Feddygol
	· Ynni'r Llanw a'r Môr

	· Ynni Adnewyddadwy
	· Biotechnoleg/Technoleg Iechyd



D.S: Nid yw'r rhestr hon yn hollgynhwysfawr gan ei bod yn bosibl bod cyfleoedd i fuddsoddi'n datblygu mewn meysydd eraill megis deallusrwydd artiffisial, seiberddiogelwch, a thechnolegau newydd neu garbon isel eraill. 
Pa weithgareddau sy'n anghymwys, os o gwbl? 
Er y cefnogir amrywiaeth eang o sectorau a gweithgareddau, ni fydd y Cyngor yn cefnogi unrhyw weithgaredd anghyfreithlon nac unrhyw weithgaredd arall a all beryglu enw da'r Cyngor ym marn y panel. 
Pa gostau y bydd y grant yn helpu i'w talu?
Mae'r grant yn cefnogi gwariant cyfalaf sy'n cyfrannu at dyfu busnesau, arloesi, cynyddu cynhyrchiant, arallgyfeirio, lleihau effaith amgylcheddol a manteisio ar gyfleoedd mewn sectorau sy'n flaenoriaeth a sectorau sy'n datblygu. Mae enghreifftiau o wariant cymwys wedi'u nodi isod.

Enghreifftiau o wariant ar eitemau cyfalaf: 
· Offer, peiriannau a chyfarpar sy'n cynyddu capasiti, yn gwella cynhyrchiant, yn helpu i arloesi, yn lleihau'r defnydd o ynni, neu'n helpu busnesau i arallgyfeirio er mwyn manteisio ar gyfleoedd mewn sectorau sy'n flaenoriaeth a sectorau sy'n datblygu.

· Adnewyddu a gwella eiddo masnachol, gan gynnwys gwaith ar safleoedd er mwyn cynyddu capasiti, helpu i arallgyfeirio, gwella effeithlonrwydd gweithredol, manteisio ar gyfleoedd mewn marchnadoedd neu sectorau newydd, neu leihau defnydd o ynni ac effaith amgylcheddol.

· Mesurau sy'n arwain yn uniongyrchol at helpu i ddatblygu, mabwysiadu neu gyflwyno cynhyrchion, gwasanaethau, prosesau neu dechnolegau newydd neu well.

· Mesurau i gynyddu a rheoli stoc lle y bydd hyn yn cefnogi gwydnwch busnesau, eu capasiti, eu parodrwydd ar gyfer cadwyni cyflenwi neu eu gallu i fanteisio ar gyfleoedd mewn marchnadoedd newydd.

· Seilwaith a chaledwedd TG sy'n helpu i fabwysiadu technolegau newydd, yn gwella effeithlonrwydd gweithredol a phrosesau busnes, yn galluogi arloesedd, yn cefnogi newidiadau i arferion gweithio, neu'n helpu busnesau i ymateb i gyfleoedd mewn marchnadoedd a sectorau newydd.

D.S: Gan mai grant cyfalaf yw hwn yn bennaf, bydd y cyfleoedd i gynnwys gwariant refeniw yn gyfyngedig. Os bydd eich prosiect yn cynnwys gwariant refeniw, mae'n bosibl y gallwn ystyried y meysydd canlynol: 

· Integreiddio systemau TG.
· Mesurau sy'n cefnogi arloesedd yn uniongyrchol.
· Costau datblygu systemau neu feddalwedd.
· Ffioedd archwilio a chofrestru ar gyfer achrediadau.

Allbynnau a Chanlyniadau'r Rhaglen

Bydd angen i'ch cais ddangos sut y byddwch yn cyflawni allbynnau a chanlyniadau penodol a mesuradwy a fydd yn cyfrannu at nodau cyffredinol y Gronfa Twf Lleol.

Bydd angen i brosiectau sy'n sicrhau cyllid ddangos o leiaf un allbwn ac o leiaf un canlyniad o'r rhestr isod. Bydd angen cyflawni pob canlyniad a dangos tystiolaeth o hynny erbyn 31 Mawrth 2027. 

Allbynnau

•	Datblygu neu wella adeiladau masnachol (m2).

Canlyniadau 

•	Creu swyddi (nifer). 
Caiff lefel y grant a ddyfernir ei chyfrifo'n seiliedig ar y canlynol:
1. Canran y costau cymwys (heb gynnwys TAW), a
2. Nifer y swyddi a gaiff eu creu gan y prosiect fel a ganlyn:
· £7,500 fesul rôl amser llawn (30+ awr yr wythnos). Mae'n bosibl y bydd modd cynyddu'r ffigur hwn i £10,000 os bydd cyflog y rôl yn fwy na chyfartaledd cyflog cenedlaethol y DU (£39,309), yn amodol ar feini prawf cymhwysedd.
· £3,750 fesul rôl ran-amser (16-29 awr yr wythnos). Mae'n bosibl y bydd modd cynyddu'r ffigur hwn i £5,000 os bydd cyflog cyfwerth ag amser llawn (FTE) y rôl yn fwy na £39,309, yn amodol ar feini prawf cymhwysedd.
· Diogelu swyddi (nifer) D.S: caiff y wybodaeth hon ei chasglu fel rhan o waith monitro'r prosiect ac er mwyn dangos tystiolaeth o effaith ar y busnes ehangach, ond ni ellir ei defnyddio i benderfynu ar faint o grant a roddir. 
· Cyflwyno cynhyrchion newydd i'r busnes (nifer a naratif ar yr effaith ar y busnes – darperir templed).
· Gwella cynhyrchiant (darperir canllawiau ar fesur effaith).
· Cyflwyno cynhyrchion, gwasanaethau, prosesau neu dechnolegau arloesol, neu ffyrdd newydd o weithio sy'n atgyfnerthu cynhyrchiant, cystadleurwydd, gwydnwch a thwf (darperir templed).
· Cynhyrchion neu wasanaethau newydd neu well (nifer).
· Tystiolaeth o arallgyfeirio i sectorau neu farchnadoedd newydd sy'n datblygu (darperir templed). 

Gweler Atodiad 1 am ddisgrifiad a gofynion tystiolaeth ar gyfer yr allbynnau a'r canlyniadau.


Cydsyniadau'r Prosiect

Cyfrifoldeb yr ymgeisydd fydd sicrhau, cyn dechrau'r prosiect, ei fod wedi cael yr holl ganiatadau perthnasol a statudol er mwyn iddo allu ei gyflawni. Felly, bydd angen i ymgeiswyr gael unrhyw gydsyniad adeilad rhestredig, cymeradwyaeth rheolaeth adeiladu neu ganiatâd cynllunio cyn gwneud cais, neu bydd angen iddynt ddangos tystiolaeth o amserlen gyflawnadwy ar gyfer sicrhau caniatadau o'r fath. 

Bydd yn rhaid i unrhyw eiddo a gaiff ei gynnwys mewn cais am gyllid i'w adnewyddu a/neu ei wella naill ai fod yn eiddo i'r ymgeisydd ar ffurf rhydd-ddaliad, neu bydd angen i'r ymgeisydd fod â les ar waith a bod wedi cael caniatâd ysgrifenedig ei landlord i wneud unrhyw waith arfaethedig.

Faint y gallaf wneud cais amdano? 
Mae grantiau gwerth rhwng £25,000 a £100,000 ar gael. 

Dyraniad cyfyngedig o gyllid grant sydd ar gael, felly caiff dyfarniadau eu gwneud drwy alwadau cystadleuol agored. 

Caiff grantiau tuag at gostau cyfalaf eu cyfrifo ar gyfradd o hyd at 70% o'r costau cymwys a chânt eu dyfarnu yn ôl disgresiwn Cyngor Castell-nedd Port Talbot. 

Caiff y gyfradd grant ei phennu ar y lefel isaf sy'n ofynnol er mwyn i'r prosiect fynd rhagddo. Penderfynir ar hyn fesul prosiect unigol, ar y cam asesu, gan ystyried yr allbynnau a chanlyniadau a ragwelir ar gyfer pob prosiect, yn unol â nodau'r gronfa a photensial y prosiect i sicrhau gwerth am arian a budd economaidd.

Noder:	
· Ni allwch ymrwymo i wariant cyn cael cynnig ysgrifenedig gan y Cyngor. 
· Bydd gan y Cyngor hawl i edrych i weld a yw busnes neu ymgeisydd mewn ôl-ddyledion mewn perthynas ag unrhyw daliad i CnPT ac, os gwelir ei fod, mae'n bosibl y caiff y cynnig o gymorth ei dynnu'n ôl.
· Bydd y cyllid hwn yn ddarostyngedig i Ddeddf Rheoli Cymorthdaliadau Llywodraeth y DU (2022).



Amserlen Ddangosol (gallai newid): 
	[bookmark: _Hlk193403803]Agor y gronfa drwy gyhoeddi galwad agored am geisiadau 

	 Dydd Llun 15 Mehefin 2026 

	Dyddiad cau ar gyfer cyflwyno ceisiadau 


	Dydd Gwener 10 Gorffennaf 2026

	Asesu'r ceisiadau 

	Dydd Llun 13 Gorffennaf – dydd Gwener 31 Gorffennaf 2026 


	Panel cyllido (gwneud penderfyniadau) a chymeradwyaeth derfynol

	Rhwng dydd Llun 3 Awst a dydd Gwener 14 Awst 2026


	Cyfnod cyflawni
	Dydd Llun 14 Awst tan ddydd Gwener 26 Chwefror 2027 (7 mis)




Noder y bydd angen dangos bod yr holl gydsyniadau statudol (e.e. cydsyniad cynllunio, cydsyniad adeilad rhestredig ac ati) wedi'u sicrhau ar gyfer prosiectau cyfalaf cyn gwneud cais am gyllid. 

RHAID CWBLHAU POB PROSIECT A HAWLIAD ERBYN 26 CHWEFROR 2027.
Sut mae gwneud cais?
1. Gofynnwch am ffurflen gais drwy ddilyn y ddolen a gaiff ei hysbysebu pan fydd yr “alwad am geisiadau” ar agor.  Caiff ffurflen gais ei hanfon atoch i chi ei llenwi, a bydd angen ei chyflwyno ynghyd â dyfynbrisiau ar gyfer gwariant eich prosiect. 

2. Llenwch eich ffurflen gais ac anfonwch hi i business@npt.gov.uk erbyn y dyddiad cau a hysbysebir. Caiff cydnabyddiaeth o'ch cais ei hanfon atoch drwy e-bost, ynghyd â'r amserlen arfaethedig ar gyfer arfarnu'r prosiect a phryd y gallwch ddisgwyl cael cadarnhad o b'un a yw eich prosiect yn llwyddiannus ai peidio. 

Canllawiau Caffael
Mae'n ofynnol i'r holl waith a gwasanaethau gael eu caffael yn unol â Chanllawiau Caffael y Gronfa Twf Lleol a Rheolau Caffael Corfforaethol y Cyngor. 
Gweler y canllawiau yn Atodiad 2. 
Rhaid i bob ymgeisydd lynu wrth y weithdrefn hon.
Os na fydd ymgeisydd yn cydymffurfio'n llawn â'r canllawiau caffael, bydd ei gostau'n anghymwys i gael cymorth drwy'r gronfa hon.

Os bydd angen cyngor arnoch, e-bostiwch business@npt.gov.uk i ofyn am alwad yn ôl.

Canllawiau Caffael pellach er mwyn osgoi gwrthdaro buddiannau
Rydym yn cydnabod ei bod yn bosibl y bydd ymgeiswyr/datblygwyr neu bersonau sy'n gysylltiedig â nhw (fel perthnasau, partneriaid busnes neu ffrindiau) yn awyddus i dendro am gontract sy'n cael ei gynnig gan yr ymgeisydd/datblygwr. Mae hyn yn dderbyniol, ond bydd angen i ymgeiswyr sicrhau bod y broses dendro'n cael ei chynnal mewn modd agored, tryloyw a theg, h.y. na fyddwch yn rhoi mantais i un person neu gwmni dros un arall.  

Gan y bydd yn rhaid cymryd camau priodol i ganfod, unioni ac atal unrhyw wrthdaro buddiannau, os bydd gan ymgeisydd/datblygwr neu unrhyw berson arall sy'n gysylltiedig ag ef ddiddordeb mewn gwneud cais am unrhyw gontract a gynigir fel rhan o'r prosiect, dylai'r ymgeisydd sicrhau:

· Bod y Cyngor yn cael gwybod ar y cam gwneud cais bod y parti sydd â diddordeb yn rhan o'r broses.  
· Nad oes tuedd mewn manylebau a meini prawf gwerthuso ac nad ydynt wedi'u teilwra i ffafrio un opsiwn na'r un parti yn hytrach nag un arall. 
· Nad yw'r person neu'r parti sydd â diddordeb yn rhan o unrhyw broses gwerthuso tendrau er mwyn i'r broses fod yn deg i bawb.
· Ei bod yn glir pwy sydd â'r gymeradwyaeth derfynol, hyd yn oed os mai'r ymgeisydd am y grant ydyw.
· Bod pob cam o'r broses gaffael yn cael ei gofnodi'n ffurfiol.
· Pe bai'r contract yn destun un weithdrefn dendro fel arfer, argymhellir dyfynbrisiau ysgrifenedig gan o leiaf ddau gyflenwr arall.

Diben y canllawiau hyn yw sicrhau y caiff arian cyhoeddus ei wario'n deg ac na chaiff uniondeb yr ymgeisydd ei beryglu. 

Rhaid i dderbynyddion cyllid gyflogi gweithiwr proffesiynol sydd â chymwysterau priodol i asesu tendrau, goruchwylio gwaith o fewn prosiectau a chyflwyno tystysgrifau ar gyfer gwaith a gwblheir.  Gellir cynnwys y gost hon yn y gwariant sy'n gymwys ar gyfer cymorth cyllido hyd at derfyn o 10% o gyfanswm costau'r prosiect, ar yr amod bod cyfrif am hyn ar y ffurflen gais a bod cytundeb ysgrifenedig gan y Cyngor wedi'i sicrhau cyn i'r ymgynghorwyr gael eu cyflogi. Rhaid i ymgynghorydd feddu ar gymwysterau sy'n briodol i natur y gwaith a gynigir fel rhan o'r prosiect.
Newidiadau i'r fanyleb neu'r contract
Os bydd angen gwneud unrhyw newidiadau i'r fanyleb ar ôl ceisio dyfynbrisiau/tendrau sy'n effeithio ar gwmpas gwreiddiol y gofyniad, mae'n bosibl y bydd angen cynnal ymarfer caffael newydd er mwyn sicrhau'r gwerth gorau am arian. Gall hyn ddigwydd os bydd ychwanegiadau annisgwyl i'r gofyniad gwreiddiol, os daw tendrau i law am fwy na'r gyllideb sydd ar gael, os bydd lefelau cyllid yn newid ac ati. Rhaid i'r ymgeisydd am y grant hysbysu'r Cyngor a fydd yn cynnig cyngor priodol. 

A allaf ddefnyddio cardiau credyd ac arian parod yn ogystal â'm cyfrif banc i dalu costau fy mhrosiect? 
Rhaid i daliadau ar gyfer gwariant prosiect gael eu gwneud o gyfrif banc busnes fel a ganlyn: 
Pobl hunangyflogedig ac unig fasnachwyr – rhaid defnyddio cyfrif banc penodedig sydd ar wahân i'r un a ddefnyddir ar gyfer costau byw personol.

Partneriaethau, cwmnïau cyfyngedig ac ati  – rhaid defnyddio cyfrif banc yn enw'r busnes.
Derbynnir pryniannau cerdyn credyd os bydd y cerdyn yn enw a chyfeiriad yr ymgeisydd am y grant. Rhaid i daliadau yn erbyn cyfriflenni cerdyn credyd gael eu gwneud o'r cyfrif banc busnes uchod. Bydd angen tystiolaeth i ddangos bod gwerth pryniannau cerdyn credyd o'r fath wedi cael eu talu oddi ar y gyfriflen berthnasol.   
Ni dderbynnir taliadau arian parod.   
Drwy gyflwyno eich cais, byddwch yn cadarnhau'r canlynol: 
· Eich bod yn gallu cwblhau'r prosiect a thynnu'r grant i lawr o fewn yr amserlenni a hysbysebir ar gyfer y prosiect hwn. 
· Bod gennych gyfrif banc busnes enwebedig ac mai'r cyfrif hwnnw y byddwch yn ei ddefnyddio i wneud taliadau'r prosiect. 
· Eich bod yn cydnabod y bydd Cyngor Castell-nedd Port Talbot yn defnyddio manylion eich busnes a'ch prosiect mewn gweithgarwch hyrwyddo yn y dyfodol, e.e. datganiadau i'r wasg, astudiaethau achos ac ati.
· Eich bod yn cydnabod ei bod yn ofynnol i Gyngor Castell-nedd Port Talbot gyhoeddi manylion dyfarniadau grant.
Y Broses Asesu
Caiff ceisiadau eu hasesu a'u blaenoriaethu yn unol â'r meini prawf canlynol:
· Y gallu i gyflawni un neu fwy o flaenoriaethau'r gronfa, gan gynnwys arloesi lle bo hynny'n berthnasol, bod yn weithredol mewn un o'r sectorau allweddol a restrir, a dangos tystiolaeth o gyfle i arallgyfeirio, gwella safle mewn marchnadoedd sy'n tyfu/datblygu, megis ynni gwynt arnofiol ar y môr, ynni'r llanw, ynni'r môr, ynni niwclear, awyrofod, lled-ddargludyddion, cynhyrchu hydrogen, ynni adnewyddadwy a'r gweithgareddau hynny sy'n gysylltiedig â'r sector amddiffyn, neu wireddu cyfleoedd ynddynt ymhellach.
· Byddwn yn cyflawni'r allbynnau a'r canlyniadau gofynnol o fewn yr amserlen (rhaid cwblhau prosiectau erbyn 26 Chwefror 2027).
· Cais wedi'i gostio'n llawn sy'n dangos gwerth am arian.
Caiff y ceisiadau eu hystyried gan Banel Cyllido a fydd yn cynnwys swyddogion arweiniol o Gyngor CnPT a bydd pob ymgeisydd yn cael gwybod beth yw canlyniad ei gais drwy e-bost. Caiff llythyrau cynnig a chytundebau grant eu hanfon at ymgeiswyr llwyddiannus, a bydd ymgeiswyr aflwyddiannus yn cael eu hysbysu'n ysgrifenedig ac yn cael cynnig adborth. Gweler Atodiad 3 am fanylion y meini prawf asesu.

Sut mae tynnu'r cyllid i lawr? 
Bydd eich llythyr cynnig yn cynnwys manylion y dystiolaeth y bydd angen i ni ei chael, e.e. copïau o anfonebau, cyfriflenni banc cyfrif busnes penodedig, tystiolaeth o ffynonellau cyllid eraill ac ati. 
A fyddaf yn cael unrhyw gymorth parhaus?
Bydd y Tîm Datblygu Economaidd yn cadw mewn cysylltiad â chi ac yn ymweld â chi i fonitro eich prosiect. Gallwch gael cyngor a chymorth parhaus drwy gysylltu â'r Tîm. 
A allaf wneud cais am gyllid pellach? 
Ni fydd cyfle pellach i wneud cais am gyllid yn 2026/27. 
Y Rheoliad Cyffredinol ar Ddiogelu Data (GDPR)
Caiff eich gwybodaeth ei phrosesu yn unol â dogfen CBS Castell-nedd Port Talbot –  y bydd copi caled ohoni ar gael ar gais. 
Manylion cyswllt
Os bydd angen rhagor o wybodaeth arnoch, e-bostiwch: business@npt.gov.uk gan gyfeirio at y Grant Datblygu Busnes ac Arloesi neu BDIG.
Atodiad 1 – Allbynnau a Chanlyniadau'r Rhaglen 

	Allbwn
	Diffiniad
	Tystiolaeth Archwilio – gwiriwch isod

	Adeiladau masnachol sydd wedi'u datblygu neu eu gwella (m2)
	Cyfanswm arwynebedd y gofod masnachol sydd wedi'i ddatblygu neu ei wella ac sy'n barod i'w feddiannu ar unwaith, mewn metrau sgwâr.
	Cadarnhad wedi'i lofnodi gan yr ymgeisydd bod y gwaith wedi'i gwblhau, a thystiolaeth bod yr holl gydsyniadau angenrheidiol wedi'u sicrhau ar gyfer y gwaith, h.y. cymeradwyaeth landlord, caniatâd cynllunio, rheoliadau adeiladu ac ati.  

Manylion y gwaith, ffotograffau ohono wedi'i gwblhau

	


	Canlyniad

	Diffiniad
	Tystiolaeth Archwilio

	Nifer y swyddi sydd wedi'u creu 
	Nifer y swyddi sydd wedi'u creu o ganlyniad uniongyrchol i'r prosiect a gefnogwyd.
	Yn ofynnol – a, ac un o blith b ac c.

A. Enw'r fenter.

B. Cofnodion Adnoddau Dynol, hysbyseb swydd (wedi'i dyddio ar ôl y cymorth o'r Gronfa Twf Lleol), contract neu lythyr cyflogaeth.

C. Tystiolaeth o'r gyflogres, disgrifiad swydd.

	Swyddi sydd wedi'u diogelu
	Swydd barhaol am dâl a oedd mewn perygl cyn i'r cymorth gael ei roi ac y gwnaeth y cymorth helpu'r busnes i'w chadw yw swydd sydd wedi'i diogelu.

D.S: Er na chaiff nifer y swyddi sydd wedi'u diogelu ei ddefnyddio i benderfynu ar faint o grant a roddir, bydd yn ofynnol i ymgeiswyr gyflwyno tystiolaeth archwilio. Caiff y wybodaeth hon ei defnyddio at ddibenion monitro a gwerthuso, i ddangos effaith economaidd ehangach y gronfa, ac i ategu sylfaen dystiolaeth y Cyngor ar gyfer cyfleoedd cyllido yn y dyfodol.
	Cadarnhad wedi'i lofnodi gan gyflogwr swydd sydd wedi'i diogelu

	Nifer y cynhyrchion sy'n newydd i'r farchnad 
	Nifer y cynhyrchion newydd sydd wedi cael eu cyflwyno o ganlyniad uniongyrchol i'r prosiect a gefnogwyd.
	Yn ofynnol – a, b ac c.

A. Enw'r fenter.

B. Manylion y cynnyrch neu'r gwasanaeth newydd
                                                                                                                                                                                                                                                                             
C. Dogfennau lansio/marchnata 
(Darperir templed)

	Gwelliant yng nghynhyrchiant y busnes.

	Nifer y busnesau sydd â gwell cynhyrchiant o ganlyniad uniongyrchol i'r prosiect a gefnogwyd.
	Cadarnhad ac esboniad wedi'u llofnodi gan berchennog/perchnogion y busnes.
Data sylfaen a data dilynol ar gynhyrchiant
(Darperir templed a chanllawiau)

	Nifer y mentrau sy'n mabwysiadu technolegau neu brosesau sy'n newydd i'r cwmni
	Mentrau sydd wedi mabwysiadu dull cynhyrchu neu gyflenwi newydd neu lawer gwell (gan gynnwys newidiadau sylweddol i dechnegau, offer neu feddalwedd) gan gynnwys, er enghraifft, drwy ddefnyddio atebion neu dechnolegau digidol newydd neu arloesol, neu fabwysiadu cynhyrchion neu wasanaethau newydd. Nid yw'r diffiniad hwn yn cynnwys mân newidiadau neu welliannau, cynnydd mewn galluoedd cynhyrchu neu wasanaethau drwy ychwanegu systemau gweithgynhyrchu neu logisteg sy'n debyg iawn i'r rhai a ddefnyddir eisoes, rhoi'r gorau i ddefnyddio proses, amnewidiad neu estyniad cyfalaf syml, newidiadau sydd ond yn deillio o newidiadau i brisiau ffactorau, addasiadau, lleoleiddio, newidiadau rheolaidd, newidiadau tymhorol a newidiadau cylchol eraill, a masnachu cynhyrchion newydd neu lawer gwell.

Rhaid i unrhyw gynhyrchion neu wasanaethau newydd gael eu mabwysiadu oherwydd cymorth y Gronfa Twf Lleol, er enghraifft drwy gyllido offer newydd neu oherwydd cyngor ac arweiniad a gafwyd drwy brosiectau a ariannwyd gan y Gronfa.
	Yn ofynnol – a, b ac c.

A. Enw'r fenter.

B. Manylion y technolegau neu'r prosesau newydd 
                                                                                                                                                                                                                                                                          C. Tystiolaeth o ddeunydd lansio/cyflwyno/marchnata ar gyfer cynnyrch/gwasanaeth newydd 
(Darperir templed a chanllawiau).

	Cynhyrchion neu wasanaethau newydd neu well.

	Nifer y cynhyrchion newydd neu well sydd wedi cael eu mabwysiadu gan y busnes o ganlyniad uniongyrchol i'r prosiect a gefnogwyd.
	Cadarnhad ac esboniad wedi'u llofnodi gan berchennog/perchnogion y busnes.

(Darperir templed).

	Arallgyfeirio i sectorau neu farchnadoedd newydd.
	Nifer y busnesau sydd wedi llwyddo i ymuno â sectorau neu farchnadoedd newydd, gan wella eu safle mewn marchnadoedd megis ynni gwynt arnofiol ar y môr, ynni'r llanw, ynni niwclear, cynhyrchu hydrogen, ynni adnewyddadwy a'r sector amddiffyn, neu hybu cyfleoedd sy'n gysylltiedig â'r marchnadoedd hynny.

	Cadarnhad ac esboniad wedi'u llofnodi gan berchennog/perchnogion y busnes.

(Darperir templed).


[bookmark: ANNEX_D]







































Atodiad 2 

Cyngor Castell-nedd Port Talbot 
Canllawiau Caffael Cronfa Ffyniant Gyffredin y DU  

Rhaid glynu wrth y canlynol: 


1. Os oes gennych eich Polisi Caffael eich hun:  Rhaid rhoi copi i Swyddfa Rheoli Rhaglenni Cronfa Twf Lleol Cyngor Castell-nedd Port Talbot ar gyfer ei chofnodion.  
2. Os nad oes gennych bolisi caffael, RHAID i chi ddilyn y rheolau canlynol i ddangos gwerth am arian:  
 
Pan fydd y Derbynnydd yn dyfarnu contractau i gael eu hariannu drwy'r Grant, rhaid iddo wneud hynny:

· drwy broses gaffael gystadleuol sy'n cyfateb i'r hyn a geir o dan Ddeddf Caffael 2023; neu

· os bydd gwerth y caffaeliad islaw'r trothwy sy'n berthnasol at ddibenion Deddf Caffael 2023, drwy broses gaffael gystadleuol gyfatebol sy'n deg, yn dryloyw ac nad yw'n gwahaniaethu, sydd wedi cael ei chymeradwyo gan y Cyngor, sy'n ddigonol i fodloni'r Cyngor bod gwerth am arian wedi cael ei sicrhau neu y bydd yn cael ei sicrhau, ac sy'n cynnwys:

· Hyd at £10,000 – 1 (un) dyfynbris yn ofynnol

· Rhwng £10,000 a £100,000 – 3 (tri) dyfynbris yn ofynnol (neu'r defnydd o gytundeb fframwaith caffael drwy gystadleuaeth)

Rhaid i'r dyfynbrisiau fod yn seiliedig ar y canlynol:

· yr un fanyleb o ofynion
· yr un meini prawf gwerthuso a gwerthuso ar sail tebyg at ei debyg. Mae'n arfer dda sefydlu panel gwerthuso 
· yr un dyddiad cau ar gyfer cyflwyno dyfynbrisiau, a'r ffaith na chânt eu derbyn ar ôl hynny 

Rhaid i gofnod wedi'i ddogfennu o'r dyfynbrisiau a geisiwyd, y broses werthuso a'r penderfyniad i ddyfarnu gael ei gadw at ddibenion archwilio. 

*Os mai dim ond 1 (un) dyfynbris a ddaw i law, rhaid i chi gysylltu â'r Cyngor i rannu'r manylion a chyfiawnhad o'r broses gaffael y byddwch wedi'i dilyn. Bydd yn rhaid i'r penderfyniad i brynu gael ei gymeradwyo gan y Cyngor fesul achos. Copi o'r holl ddyfynbrisiau a gohebiaeth a gadwyd ar gyfer cofnodion.   Bydd yr holl ffigurau yn cynnwys TAW.

Dros £100,000 hyd at drothwy Deddf Caffael 2023 (£214,904 ar gyfer nwyddau/gwasanaethau a £5,372,609 ar gyfer gwaith ar hyn o bryd). Rhaid ceisio o leiaf 3 (tri) dyfynbris o ffynonellau cystadleuol. Os daw llai na dau ddyfynbris i law, rhaid i chi gysylltu â'r Cyngor i rannu'r manylion a chyfiawnhad o'r broses gaffael y byddwch wedi'i dilyn. Bydd yn rhaid i'r penderfyniad i brynu gael ei gymeradwyo gan y Cyngor fesul achos. Copi o'r holl ddyfynbrisiau a gohebiaeth a gadwyd ar gyfer cofnodion.   

Bydd yr holl ffigurau yn cynnwys TAW.

Bydd yn rhaid i'r un wybodaeth gael ei rhoi i bawb a wahoddir i roi dyfynbris:

· yr un fanyleb o ofynion
· amlinelliad o'r meini prawf gwerthuso a ddefnyddir i ddyfarnu'r contract
· yr un dyddiad cau ar gyfer cyflwyno dyfynbrisiau, a'r ffaith na chânt eu derbyn ar ôl hynny 

Bydd yn rhaid i'r broses werthuso a ddilynir gennych fod yn gyson â'r meini prawf gwerthuso gwreiddiol a amlinellwyd a bydd yn rhaid cyflwyno taflen gyfiawnhau yn esbonio ar ba sail y dewiswyd y tendr llwyddiannus. Yr arfer orau yw sefydlu panel gwerthuso i werthuso tendrau.

Yn achos prosesau caffael â gwerth sy'n uwch na throthwy'r DU, cysylltwch â'ch Swyddog Prosiect yn y Cyngor.

D.S: Rhaid i'r ceisiadau a gyflwynir gael eu hawdurdodi'n briodol gan berchennog, partner neu gyfarwyddwr yn y busnes.

Atodiad 3

Meini Prawf Asesu Ceisiadau

Caiff pob cais i'r gronfa grantiau ei asesu yn erbyn y meini prawf sgorio pwysoledig canlynol. Rhoddir sgôr rhwng 0 a 10 i bob maen prawf. 

	[bookmark: _Hlk193449607]
Meini Prawf Sgorio
	Uchafswm pwyntiau
	Pwysoliad

%

	Y gallu i fodloni un neu fwy o themâu allweddol y gronfa, gan gynnwys arloesi lle bo hynny'n berthnasol, a chefnogi twf a datblygiad y sectorau busnes allweddol a amlinellir yn y canllawiau, ynghyd â'r gallu i gyflawni allbynnau a chanlyniadau'r Gronfa hon.

	
10
	
20

	Y gallu i ddangos tystiolaeth o gyfraniad y prosiect arfaethedig at gyflawni blaenoriaethau economaidd lleol a datblygu economi fwy dynamig, arloesol, gwyrdd ac amlbwrpas. Gall hyn hefyd gynnwys gwella safle mewn marchnadoedd sy'n tyfu/datblygu, fel ynni gwynt arnofiol ar y môr, ynni'r llanw, ynni niwclear, cynhyrchu hydrogen, ynni adnewyddadwy, awyrofod, technoleg feddygol, lled-ddargludyddion a sectorau sy'n gysylltiedig â gwasanaethu'r sector amddiffyn, gwireddu cyfleoedd yn y marchnadoedd hynny ymhellach neu arallgyfeirio iddynt. 

	
10
	
20

	I ba raddau y gall y prosiect ddangos ei fod yn meithrin gwydnwch a chapasiti, yn cynyddu cynhyrchiant, yn cefnogi arloesedd, yn gwella sgiliau neu'n datblygu hyblygrwydd i ymateb i anghenion newidiol yr economi ehangach.

	10
	15

	Cynaliadwyedd y cynnig, h.y. beth yw'r strategaeth gwblhau, barhau neu ymadael.

	10
	15

	Gwerth am Arian / Cynaliadwyedd Ariannol.
	10
	15

	I ba raddau y gellir cyflawni'r prosiect o fewn amserlen y rhaglen.

	10
	15










	Meincnodau Sgorio
	
Sgôr

	Ardderchog
· Rhoddwyd ymateb ardderchog sy'n dangos yn glir lefel uchel iawn o ddealltwriaeth o ofynion y gronfa. 
· Gwnaeth yr ymateb ysbrydoli lefel uchel dros ben o hyder yn nealltwriaeth yr ymgeisydd o feini prawf y gronfa.
· Dim gwendid na phryderon.


	
10

	Da Iawn
· Rhoddwyd ymateb da iawn sy'n dangos lefel dda iawn o ddealltwriaeth o ofynion y gronfa.
· Gwnaeth yr ymateb ysbrydoli lefel dda iawn o hyder yn nealltwriaeth yr ymgeisydd o feini prawf y gronfa.
· Roedd cryfderau'r ymateb yn drech nag unrhyw wendidau o bell ffordd.


	
8

	Da
· Rhoddwyd ymateb da sy'n dangos lefel dda o ddealltwriaeth o ofynion y gronfa.
· Gwnaeth yr ymateb ysbrydoli lefel dda o hyder yn nealltwriaeth yr ymgeisydd o feini prawf y gronfa.
· Roedd cryfderau'r ymateb yn drech nag unrhyw wendidau yn y rhan fwyaf o ffyrdd, ond nid pob un.

	
6

	Boddhaol 
· Rhoddwyd ymateb boddhaol sy'n amlinellu lefel foddhaol o ddealltwriaeth o ofynion y gronfa. 
· Gwnaeth yr ymateb ysbrydoli lefel foddhaol o hyder yn nealltwriaeth yr ymgeisydd o feini prawf y gronfa.
· Roedd cryfderau'r ymateb yn drech na'r gwendidau o fymryn.

	
4

	Cyfyngedig  
· Rhoddwyd ymateb cyfyngedig sy'n amlinellu dealltwriaeth gyfyngedig o ofynion y gronfa. 
· Gwnaeth yr ymateb ysbrydoli lefel isel o hyder yn nealltwriaeth yr ymgeisydd o feini prawf y gronfa. 
· Roedd gwendidau'r ymateb yn drech nag unrhyw gryfderau o bell ffordd, neu roedd yr ymateb yn cynnwys hepgoriadau neu bryderon sylweddol.

	
2

	Annerbyniol 
· Ni roddwyd ymateb neu rhoddwyd gwybodaeth annerbyniol neu annigonol.
· Nid yw'r ymateb yn bodloni'r gofynion ac ni roddwyd manylion perthnasol i ddangos unrhyw ddealltwriaeth o ofynion y gronfa. 
· Nid oes agweddau cryf i'r ymateb.

	
0





Atodiad 4

Rheoli Cymorthdaliadau

Caiff y Gronfa Twf Busnes ac Arloesi ei gweithredu'n unol â Rheolau Cymorthdaliadau'r DU. 

Caiff pob cais ei asesu er mwyn canfod a yw'r cymorth yn gyfystyr â chymhorthdal yn ôl Rheolau Cymorthdaliadau'r DU. Bydd yn ofynnol i bob ymgeisydd ateb y pedwar cwestiwn canlynol. 

Os byddwch yn rhoi ateb cadarnhaol i bob un o'r pedwar cwestiwn canlynol, tybir mai cymhorthdal yw eich grant, a bydd angen cwblhau asesiad o egwyddorion rheoli cymorthdaliadau unigol.

	Cwestiwn 1:

A yw'r cymorth ariannol yn cael ei roi, boed yn uniongyrchol neu'n anuniongyrchol, o adnoddau cyhoeddus gan awdurdod cyhoeddus?

 YDY/ NAC YDY
	Mae ‘awdurdod cyhoeddus’ yn cynnwys unrhyw endid sy'n cyflawni swyddogaethau o natur gyhoeddus. Mae hyn yn cynnwys awdurdodau cyhoeddus ar unrhyw lefel o lywodraeth ganolog, ddatganoledig, ranbarthol neu leol a chyrff anllywodraethol sy'n cyflawni swyddogaeth gyhoeddus.
Mae ‘adnoddau cyhoeddus’ yn cynnwys cyllid cyhoeddus a weinyddir gan Lywodraeth y DU, y llywodraethau datganoledig, neu awdurdodau lleol, p'un a gânt eu rhoi'n uniongyrchol, drwy gyrff cyhoeddus (megis asiantaethau), neu drwy gyrff preifat.


	Cwestiwn 2:

A yw'r cymorth ariannol yn rhoi mantais economaidd i un fenter neu fwy?

YDY/ NAC YDY
	Rhaid i'r derbynnydd fod yn ‘fenter’: unrhyw endid sy'n ymwneud â gweithgarwch economaidd, sy'n golygu cynnig nwyddau a gwasanaethau ar farchnad.
Rhaid i'r cymorth ariannol roi mantais economaidd, sy'n golygu y caiff ei roi ar delerau ffafriol. Ni fydd cymorth ariannol yn rhoi mantais economaidd os bydd yn rhesymol ystyried y gallai fod wedi cael ei roi ar yr un telerau ar y farchnad.

	Cwestiwn 3:

A yw'r cymorth ariannol yn benodol? Hynny yw, a yw'r fantais economaidd wedi cael ei rhoi i un (neu fwy nag un) fenter, ond nid i eraill?

YDY/NAC YDY 



	Mae hyn yn cynnwys cymorth ariannol a roddir i fuddiolwyr penodol a ddewiswyd yn ôl disgresiwn y llywodraeth, yn ogystal â chymorth sydd ond o fudd (yn uniongyrchol neu'n anuniongyrchol) i fentrau mewn sector, diwydiant neu ardal benodol, neu sydd â nodweddion penodol.


	Cwestiwn 4:

A fydd y cymorth ariannol yn cael effaith ar gystadleuaeth neu fuddsoddiadau yn y DU, neu fasnach neu fuddsoddiadau rhwng y DU a gwlad neu diriogaeth arall, neu a fydd yn bosibl iddo gael effaith o'r fath?

BYDD/NA FYDD

	



Os byddwch yn ansicr, rhoddir rhagor o fanylion yn y canllawiau statudol (gweler hefyd y cymorth pellach sydd ar gael yma).

	Mae'n ofynnol i ymgeiswyr hefyd roi sail resymegol dros eu hasesiad yn Adran 9 ar y ffurflen gais.  

Os tybir mai cymhorthdal yw eich dyfarniad grant, byddwn yn gweithio gyda chi i sicrhau y bydd unrhyw gymorth yn cydymffurfio â'r rheolau cymorthdaliadau cyhoeddus.

